
Ons ongehoorsaamheid teenoor God se regverdigheid en genade
ŉ Preek deur dr. Jannie Erasmus
Die Gereformeerde Kerk Germiston

Teks: 1 Konings 13:21-22 (lees die hele 1 Konings 13, asook 2 Konings 23:16-18)
Verlede week het ons gesien hoedat ŉ man van God deur ŉ ou profeet bedrieg is en weens die leuen van die ou profeet gesondig het.  Ons het gesien hoedat die man drie foute gemaak het.  Hoekom moes die Here dan die man so erg straf vir hierdie sonde?
God se regverdigheid

Al was die man honger en lus vir die profeet se kos en water, en al is hy deur die ou profeet belieg, het hy God se Woord gehad. Hy het geweet God self het vir hom belet om by die ou profeet te eet en drink.  Hy het God se Woord gehad en kon nie woord van die ou profeet aanvaar nie. Sy ongehoorsaamheid is en bly ongehoorsaamheid en kan nie goedgepraat word nie.

Deur saam met die ou profeet te eet, het hy ŉ band met die ou profeet gesmee. Sy optrede keur by implikasie die ou profeet se stilswye teen Jerobeam goed.  Die resultaat van sy optrede maak dat hy by implikasie sê Jereobeam is nie so sondig nie. Die man van God moes sterf om God se afkeur van Jerobeam se optrede en die ou profeet se swye te toon

Ten spyte van die man van God se ongehoorsaamheid, keer sy ongehoorsaamheid nie God se werk nie.  In sy Almag keer die Here die situasie om.  Deur die man van God uit Juda te laat sterf, word God se oordeel duidelik en kom God se boodskap duidelik tot Bet-El.

God se genade 

Al moes God die man straf, het Hy steeds genade aan die man betoon.  Hy is nie deur die leeu opgevreet nie. Hy kry ŉ eervolle begrafnis en 300 jaar later word sy graf ongeskonde deur Josia gelaat.  Daarby, die ou profeet kom tot geloof, want nou eer hy die man van God en wil ook in sy graf begrawe word om nie onder Josia se oordeel te kom nie.  Eeue later kry hierdie gebeurtenis diep betekenis as ons besef Jesus se Hebreeuse naam is Josia. Geloof in Hom keer dat ons onder sy oordeel gaan kom.  Tree jy só op dat ander deur jou tot geloof kom en so God se oordeel vryspring?
Preek
Geliefdes in ons Here Jesus Christus

Verlede week het ons in die prediking gehoor hoedat die man van God uit Juda van wie ons in ons teks gelees het, die fout van sy lewe gemaak het deur toe te laat dat hy mislei word deur ŉ ou profeet wat voorgegee het om in die Naam van die Here te praat.  Omdat hy deur die ou profeet bedrieg is, het hy by die ou profeet gaan eet en so het die oordeel van die Here oor hom gekom. 
Ironies genoeg is die oordeel van die Here oor hom aangekondig deur dieselfde profeet wat hom bedrieg het. In wese het die oordeels-aankondiging daarop neergekom dat die man van God uit Juda weens sy ongehoorsaamheid sou sterf en nie in sy familiegraf begrawe word nie.
Op pad huis toe het hierdie oordeel van die Here in vervulling gegaan. ŉ Leeu het hom aangeval en doodgebyt.  As teken daarvan dat hierdie regtig vervulling van die Here se oordeel was, en nie maar ŉ toevallige gebeurtenis nie, 
· het die leeu teen sy natuur in nie die liggaam van die man opgevreet, en selfs ook nie sy donkie doodgemaak en opgevreet nie.  Hy het net langs die lyk van die man bly sit.

· Nog ŉ bewys dat hierdie die oordeel van die Here was, vind ons in die optrede van die donkie wat ook teen sy natuur in optree.  Anders as om (soos natuurlik is) van die leeu as weg te hardloop, bly die donkie saam met die leeu by die lyk van die man.  Dit was amper asof die donkie saam met die leeu by die man se liggaam wag gehou het.

Ons kan nou die vraag vra: Maar was hierdie straf van die Here op die man se ongehoorsaamheid dan nie te swaar nie? Immers,

· Hierdie man was tog vroeër baie gehoorsaam.  Hy het uit Juda gekom en die koning van Israel kom aanspreek.  Hy moes baie dapper gewees het om hierdie boodskap van die Here te kom oordra.
· Daarby, die ou profeet het hom tog mislei.  Die ou profeet se sonde was veel meer en hy kom niks oor nie.  Hy het stilgebly toe hy moes gepraat het teen die sonde van die koning, en hy het nog die arme man uit Juda belieg.  
Is die Here nie onregverdig deur sy getrou dienaar wat ŉ klein oortreding begaan te straf, maar nie die ontroue profeet wat openlik lieg nie te straf nie?
Geliefdes, 
· God is nie onregverdig nie.  Hy is regverdig.  
· Maar God is ook nie liefdeloos en ongenadig nie.  Hy is genadig.

In hierdie gebeure tussen die ou profeet en die man van God uit Juda, en wat verder gebeur het, is God se regverdigheid, maar terselfdertyd ook sy genade baie sigbaar.  In hierdie preek gaan ons kyk na God se regverdigheid, én God se genade, soos dit in hierdie gebeure sigbaar word.

Eers kyk ons na God se regverdigheid.

Wanneer ons kyk na God se regverdigheid, kom ons vra eers die vraag: 

Hoekom is die man van God so swaar gestraf?

Op hierdie vraag is daar ŉ kort en ŉ lang antwoord.  Die kort antwoord oor hoekom van die man van God uit Juda gestraf is, is omdat hy ongehoorsaam aan die Here was en ongehoorsaamheid kan nie goedgepraat word nie. 
Die lang antwoord verduidelik waarom die ongehoorsaamheid van die man so erg was:
Wanneer die ou profeet God se oordeel oor hom aankondig, dan sê hy in vers 21: “Omdat jy jou teen die Here verset het, en nie die bevel van die Here jou God gehoorsaam het nie...  Die 1953-Vertaling stel dit soos volg:  “Omdat jy wederstrewig was teen die mond van die HERE deur nie die gebod te hou wat die HERE jou God jou beveel het nie...
Die 1983-Vertaling praat van verset en ongehoorsaamheid.  Die 1953-Vertaling praat van wederstrewigheid en ongehoorsaamheid.  Die woord wat met verset en wederstrewigheid in die Afrikaanse vertalings vertaal is, kan ook vertaal word met opstand of rebelleer.  Ja, 
· al was die man van God uit Juda honger en dors, en moes ŉ eteuitnodiging baie aantreklik gewees het, 
· en al het die ou profeet hom bedrieg, sodat hy gedink het die Here gee hom toestemming om by die ou profeet te eet en drink, 

ten spyte hiervan is die feit dat die man van God uit Juda ongehoorsaam aan die opdrag was wat die Here hom gegee het.

Om te sê hy was honger en dors, is nie ŉ verskoning nie.  As God hom verbied het om iets te doen, dan staan die verbod.
Om te sê hy is deur die ou profeet bedrieg, is ook nie ŉ verskoning nie.  Verlede week het ons in die prediking gehoor dat die man van God uit Juda teen sy beterwete in bedrieg is.  Hy kan nie verskoon word omdat hy bedrieg is nie.  Hy het toegelaat dat hy bedrieg word.  Immers (so het ons verlede week gehoor),

· Hy het self van die Here opdrag ontvang om nie in Bet-El te eet en drink nie.  Hy ken God en weet God is nie een dag sus en ŉ ander dag so nie.  God verander nie.  God sou nie sy opdrag aan hom verander nie.
· Verder, hy moes nagedink het oor die karakter van die ou profeet.  Die ou profeet se karakter was onder verdenking.  Hy het nie Jerobeam se sondes veroordeel nie.  Hoe kon die man van God geestelike raad aanvaar van iemand wat nie sy opdrag in diens van die Here uitvoer nie – al het die ou profeet daarop aanspraak gemaak dat ŉ engel van die Here self die opdrag aan Hom gegee het?
Geliefdes, nee!  Die man van God uit Juda se ongehoorsaamheid was nie so ŉ klein dingetjie soos ons so maklik daarvan wil maak nie.  In die oë van die Here bly dit verset, opstand, rebellie! Die afsku teenoor Die sonde van die man van God was nie kleiner as die afsku wat die Here in die sonde van die ou profeet of van koning Jerobeam gehad het nie.  In sy regverdigheid moet God verset, opstand en rebellie uitroei – en doen Hy dit ook...  ...
Hierdie gebeure moet my en jou baie diep laat nadink.  Elkeen van ons doen sonde. Hoe dikwels doen ons nie dinge wat ons dink klein sondetjies is nie:

· Ek vertel miskien ŉ witleuentjie.
· Ek doen iets verkeerd in my binnekamer waar niemand anders daarvan weet nie.

· Ek koester dalk ŉ wrok teen iemand anders.

Jy weet wat jy verkeerd doen.  As jy nie dink jy doen verkeerde dinge nie, is jy nie eerlik met jouself nie.
1) Weet dat wat jy ook al verkeerd doen (hoe klein jy ook al mag dink dit is), dit is en bly sonde.  Dit bly verset.  Dit bly rebellie.  Dit bly opstand teen die Here.  En in sy regverdigheid straf God alle sonde.

2) Jy kan ook nie daarop aanspraak maak dat as jy iets verkeerds doen, jy nie weet dit is verkeerd nie.  Jy het God se openbaring – sy Bybel.  As jy nie jou Bybel so ken om te weet iets is verkeerd nie, maak dit ook nie jou saak minder sleg nie.  As jy nalaat om jou Bybel te lees en jou Bybel te bestudeer, dan is dit jou eie nalatigheid.  Dit is nie omdat die Here nie dit vir jou gegee het nie... ...
Ons is besig om te kyk na hoe God se regverdigheid in ons teksgedeelte na vore kom.  Kom ons vra ŉ tweede vraag:
Hoekom is die ou profeet nie so swaar soos die man van God uit Juda gestraf nie?

Op hierdie vraag is daar ook twee antwoorde.  Die kort antwoord is dat ons nie vir die Here kan sê wie en waar en wanneer iemand gestraf moet word nie.  God is die hemelse Koning  en Regter en ons kan nie aan Hom voorskryf waar en wanneer Hy sy oordele oor sonde moet laat kom nie.  Ons weet net wel (en dit is ons troos) dat Hy die absolute Regverdige is.  
· Hy sal nie onregverdig optree nie.  
· Hy tree nie onregverdig teen die man van God uit Juda op nie.  
· Hy tree ook nie onregverdig teen die ou profeet op nie.
Die lang antwoord is dat die swaar oordeel oor die man van God uit Juda nodig was om onmiddellik te gebeur.  Die Here kon nie die voltrekking van sy oordeel oor die man lank uitstel nie, want ongehoorsaamheid het gevolge. Kom ek verduidelik.
Verlede week het ons gehoor dat dit vir die mense in die Bybelse tyd ŉ teken van vriendskap en goedgesindheid was deur saam met ander te eet.  En dit is dat ook die rede waarom die Here die man van God verbied het om in Bet-El te eet.  Dit is ook die rede waarom die man van God uit Juda geweier het om die ete-uitnodiging van koning Jerobeam te aanvaar.
Immers, deur saam met koning Jerobeam te eet, sou dit lyk asof hy ŉ hand van vriendskap en goedgesindheid na koning Jerobeam uitsteek.  Dit sou lyk asof hy nie dink koning Jerobeam se sonde is só sleg nie.  Dit kon nie!
Maar wat gebeur nou as die man van God (voor die oë van almal in Bet-El) saam met die profeet terugkeer en by hom gaan eet en drink.  Nou lyk dit vir Bet-El asof die man van God in vriendskap met die ou profeet is. Dit lyk asof daar goedgesindheid en welwillendheid tussen hulle is.  

Wat is die gevolg van die man se ongehoorsaamheid deur by die ou profeet te eet?

Vanweë die openlike eet en openlike goedgesindheid tussen hom en die ou profeet, 

· lyk dit asof hy die ou profeet se stilswye oor Jerobeam se sonde goedkeur.

· lyk dit asof hy ook nie dink Jerobeam se sondes is meer so erg nie.

En nou?
· Nou word sy oordeelsboodskap oor Jerobeam van sy krag ontroof.  Sy kragtige prediking van vroeër is deur sy optrede ontkrag.
· God se heiligheid en regverdigheid word geskend.

· Die mense in Bet-El kon begin wonder of die Here regtig se sterk afkeur in hul sonde het en hulle daarvoor gaan straf.  Sy profeet gaan dan by hulle tuis.

· Omdat die profeet een van hulle is, sal hulle begin wonder of die Here regtig so kwaad vir hulle is.  Hulle sou selfs kon begin dink die Here is hulle goedgesind.

Sien jy, Broer en Suster, hoekom moes die Here so gou sy oordeel oor die sonde van die man uit Juda voltrek?

Die feit dat die Here dit so gou en so duidelik voltrek het dat daaroor nie eers gewonder is nie, toon duidelik sy afkeur en toorn oor sonde.  Bet-El sou nou geen verskoning hê om te dink hul sonde is nie so erg nie.
Gemeente, in hierdie feit is daar vir ons ŉ groot troosboodskap, maar ook vir ons ŉ ernstige waarskuwing.  
· Die troos is dat ons ongehoorsaamheid nie God se werk keer nie.  God het nie nodig om ons te gebruik nie.  God stel selfs die foute wat ons maak reg.  

· Die ernstige waarskuwing is dat ons dalk kan ly weens ons ongehoorsaamheid.  God moet dalk ten koste van onsself optree om die gevolge van ons ongehoorsaamheid te herstel.
Wees daarom versigtig om nie ongehoorsaam aan die Here te wees nie.  Hy is ŉ regverdige God, wat regverdig moet optree.

Maar alhoewel God ŉ regverdige God is wat regverdig optree, is Hy terselfdertyd ŉ genadige en liefdevolle God.  Kom ons kyk vervolgens na hoe 
God se genade en liefde in hierdie teksgedeelte na vore kom.
Daar is ŉ hele paar plekke waar God se genade en liefde duidelik blyk uit ons teksgedeelte.  Vroeg in die teksgedeelte is dit al gesien waar God koning Jerobeam se stywe hand laat regkom wanneer die man van God daarvoor bid.  Maar ook in sy optrede teenoor die man uit Juda en die ou profeet is die Here se genade duidelik.  

Kom ons fokus eers op die genade aan die man uit Juda
Wat die oombliklike genade aan die man aanbetref, die volgende:

· Al sterf die man in die aanval deur die leeu, word sy liggaam nie opgevreet nie.
· Al word hy nie in sy familiegraf begrawe nie, word hy in ŉ graf begrawe.  Hy word begrawe in die graf van die ou profeet self.

· Daarby word daar oor hom gerou.  Hy verdwyn nie maar net in die vergetelheid nie.

Sowat 300 jaar later vind verdere genade plaas – so het ons in 2 Konings 23 gelees.  

· In vervulling van die man uit Juda se profesie breek koning Josia die altaar van Jerobeam af.  Om die altaar te ontheilig, brand Josia mensbeendere op die altaar.  
Wat het Josia hierdie bene gekry?

Vanuit die grafte in die omgewing. Maar een graf word gespaar.  Dit is die graf van die man van God.  Sy bene word nie in die oordeel van Josia vernietig nie.
· Daar is ook nog een verdere stuk genade in God se werking met hierdie man.  As ons in ag neem dat God deur sy Heilige Gees die Bybel laat opteken het, dan beteken dit dat God beskik het hoe dinge aan ons oorgelewer is.  En hoe noem die Here in die Bybel hierdie man uit Juda in 2 Konings 23 selfs nog 300 jaar na sy dood?

Hy noem hom steeds die man van God uit Juda.  Hy behou sy status as man van God.  Hy word steeds geëer as ŉ ware profeet van die Here wat die Here gedien het.
Kom ons fokus nou op die genade aan die ou profeet

Die ou profeet se sonde was nie van so ŉ aard dat hy onmiddellik daarvoor gestraf moes word nie.  In sy genade laat God hom nog leef.  En wat doen hy in hierdie genadetyd wat die Here hom gee?

· Hy gaan haal self die man wat deur sy toedoen gesterf het se liggaam.

· Hy eer die man as ware profeet van God.

· Hy laat hom begrawe word in sy eie graf.

· En daarby stel hy die vereiste dat sy eie liggaam in dieselfde graf langs hierdie man begrawe moet word.  Daarmee het hy bevestig dat hy die woorde van die man glo.  Hoekom?
Hy het die boodskap van die man geglo. Hy het geweet dat iemand met die naam Josia die grafte gaan oopmaak om mensbeendere te brand.  Hy het geglo God sal die man uit Juda se graf spaar.  Deur saam met die man in dieselfde graf te wees, sou sy beendere oor gespaar bly.  Ook hy sou nie in die oordeel van Josia vernietig word nie.
Na alle aanduidings dus, het die genade van die Here hierdie ou profeet tot bekering laat kom deur en weens die dood van die man uit Juda.

Wat is God se genade aan ons uit hierdie teksgedeelte?

Geliefdes, koning Josia was die een wat God se reg in die sondige Israel moes herstel.  Daarvoor het hy 300 jaar na die lewe van die man uit Juda God se oordeel oor Jerobeam se sondes voltrek.  
Vertaal ons die naam Josia vanuit Hebreeus na Grieks, dan word die naam Josia die naam Jesus.  Anders gesê: Jesus se Hebreeuse naam, die naam wat Maria hom waarskynlik genoem het, was Josia.

Daardie Josia wat in 2 Konings 23 die oordeel oor die sondes van Jerobeam voltrek het, was ŉ vooruitwysing na die oordeel wat Jesus Christus eendag oor alle sondes gaan voltrek.
· Deur die woord van God te glo, het die ou profeet die oordeel deur Josia vrygespring.  Die man uit Juda het gesterf sodat hy die boodskap oor Josia kon glo.

· Deur die woord van God te glo, sal ons die oordeel deur Jesus op die oordeelsdag vryspring.  Daardie Man uit Juda (Jesus Christus) het immers gesterf, sodat ons hierdie boodskap kan glo. 

Die vraag is: Glo jy die boodskap oor Jesus Christus?
· As jy glo, weet jy deel in God se genade.  Jou sondes is reeds regverdig in die Man uit Juda (Jesus Christus) gestraf.  Jy staan nie meer onder die Here se oordeelsgerig nie.  Jy staan nou in sy genade.

· As jy nie die boodskap glo nie.  Kom tot inkeer. Jy sal nie die regverdige oordeel van Jesus kan deurstaan nie... ...

Slot

Broers en Susters, wat ŉ regverdige, maar ook wat ŉ genadige God is dit nie wat ons dien nie!
AMEN

